
Timoer, kerna Japan ada satoe tjonto jang telah kasi merdika satoe pemandangan lebih loeas. Berdirinja Japan boekan sadja bangsa Yamato djadi terinda tapi deradjatnja semoea bangsa Asia djadi naek dimatanja bangsa koelit poeti. Doeloe kita soedah dapet itoe pengrasa'an bahoea kita tida bisa toeroet bangsa Europa; tapi sekarang seharoesnja itoe pikiran tjoepet
moesti dibikin linjap sama sekali, kerna Japan ada tjonto didepan mata.

Tempo Peperangan Doenia sedeng berkobar dengen heibat, karadja'an Rus dibikin tergoeling oleh rahajat jang berontak. Sekarang Rusland djadi satoe negri socialist jang baroe jang ada sanget berlaenan dari jang doeloe. Pendoedoek Rus berasal dari bangsa Slaven; dan saratoes taon jang laloe marika poenja djoembla ada ampat poeloe millioen, tapi sekarang soedah beroba djadi saratoes anempoeloe millioen, hal mana berarti kanaekan dari 400 percent. Kakoeatannja marika poenja negri djoega djadi bertamba ampat kali lipet, dan pada saratoes taon jang laloe, Rusland ada djadi salah-satoe negri jang paling koeat didoenia, jang dimaloein boekan sadja oleh bangsa Japan dan Tionghoa tapi djoega oleh bangsa Inggris dan Duitschland. Waktoe marika sedeng mendjagoin, Rusland telah besarken
daerahnja dengen djalan taloekken bangsa-bangsa laen, hingga tida heran sekarang ia bisa poenjaken saparo Europa dan saparo Asia. Didjeman Peperangan Rus-Japan, seloeroe doenia kwatir kaloe-kaloe Rusland nanti terkem Tiongkok, kerna kaloe ini sampe kadjadian nistjaja laen-laen negri didoenia aken alamken saroepa bintjana. Memang soedah dikataoei bahoea bangsa Rus satoe kali soedah perna tjoba boeat taloekken seloeroe doenia,
maka laen-laen negri laloe berichtiar boeat halangken itoe maksoed. Persariketan Inggris-Japan ada satoe poekoelan boeat Rusland. Koetika Japan beroentoeng bisa kalahken Rusland dalem api peperangan dan oesir kaloear bangsa Rus dari daerah Korea dan Provincie Manchuria selatan, bangsa Rus poenja impian-impian boeat taloekken doenia djadi loedes sama sekali. Koetika Rusland leboer negrinja dari satoe negri jang maoe
menaloeki laen negri djadi satoe negri jang maoe tjoba lindoengken perdamian doenia sesoedahnja Perang Doenia, kombali kita dikasi liat satoe peroba'an jang lebih loeas lagi diantara itoe bangsa. Pembrontakan rahajat sampe di'ini waktoe soedah berdjalan anem taon, tapi dalem tempo jang bagitoe pendek Rus-

